
Vishvarupaprakatanam

વિશ્વરૂપપ્રકટનમ્

સમ્પૂર્ણાકારબોધસ્તવ ખલુ ગમિતો મોક્ષ ઇત્યાત્મવિદ્ભિઃ
તત્પાદં તે પદાબ્જં મુરહરભુવનાકારમિત્યાગમોક્તમ્ ।

તસ્માન્મોહોપશાન્ત્યા તદુપરિ ભગવન્ લબ્ધુમેવામૃતત્વં
ભૂમન્ પાદામ્બુજાતં તવ મુનિતતિભિર્મૃગ્યતે યુક્તમેતત્॥ ૧॥

સર્વાન્ લોકાન્ સ્વસઙ્ગાદ્દુરિતગુરુભરાત્પાવયન્ત્યાઃ   પ્રકામં
સ્વર્ધુન્યાસ્તે પદાબ્જં કિલ ભવતિ ભવસ્થાનમાશ્ચર્યધામ ।

ક્ષન્તવ્યપ્રાર્થનાયાં પદપતનમિવ શ્રેય અન્યન્ન ચાસ્તિ
નત્યર્થશ્ચાપિ પૂર્ણઃ પદભજનવિધેસ્તત્પદાબ્જં વિશિષ્ટમ્॥ ૨॥

વિજ્ઞાનં જાયમાનં શ્રુતિશિખરગિરાં તત્ત્વમસ્યાદિવાક્યાત્
તદ્વાક્યાર્થપ્રતીતિં  પ્રથમતરમપેક્ષેત સા તત્પદાર્થમ્ ।

પાદં તે યત્સમસ્તત્રિભુવનમયમિત્યૂર્ધ્વતશ્ચામૃતત્વં
તત્ત્વં રૂપૌ મુરારે તવ પદકમલં ત્વં પદાર્થસ્તદન્યત્॥ ૩॥

ધીરઃ કશ્ચિન્મનીષી શિખરમુરુસમારોઢુકામઃ  પદાભ્યાં
સોપાનાનાં પદાનિ ક્રમમનુ સ પુમાન્ લઙ્ઘયન્નેવ  યાતિ ।

પ્રાથમ્યેન ત્વદઙ્ઘ્રિં   ભજત ઉરુપદં લભ્યતે હિ ક્રમેણ
તત્પાદાબ્જં પ્રપન્નો વિહરતિ ભવતો ધામ્નિ હૃદ્યેન વદ્યે॥ ૪॥

સૌધન્યાધારભૂમિઃ કથમિવ તદવસ્થાપને હેતુભૂત-
સ્તદ્વદ્દેવ ત્વદઙ્ઘ્રિસ્તવ  શુભવપુષો ધારણે મૂલભૂતઃ ।

તદ્ભો! સંસારભીતિપ્રશમનનિપુણં સ્વર્ગગઙ્ગામરન્દં
દેવ ત્વત્પાદપદ્મં સુબહુ વિજયતે સચ્ચિદાનન્દસારમ્॥ ૫॥

દ્વૈતં મિથ્યેતિ તત્ત્વં તદિતરદનઘં બહ્વસત્યં તતસ્ત્વં
માતર્દ્વૈતે વિમુગ્ધા મમ કિલ મહિતાં નૈવ જાનાસિ ભૂતિમ્ ।

સોઽહં વૈ વાસુદેવસ્તવ સુતપદવીં  પ્રાપ્તવાનપ્યહો તે
મોહઃ કોવેતિ ચેષ્ટા વિલસિતવચસા દ્વ્યઙ્ગુલોનો  બભાસે॥ ૬॥

વિશ્વરૂપપ્રકટનમ્

શુદ્ધં ધામામ્બ તત્ત્વં તદિતરમલિનસ્વાન્તમૂઢાભિગમ્યં
નૈવેતીવ પ્રજેશાં કલુષિતહૃદયામીર્ષ્યયા બદ્ધુકામામ્ ।

શ્રાન્તાં નષ્ટોરુમોહાં યદુપતિરનુશાસન્ બભૌ દ્વ્યઙ્ગુલોનઃ
કારુણ્યં નષ્ટમોહે કિલ લસતિ હરેસ્સત્યનિષ્ઠે સુભદ્રે॥ ૭॥

આત્માનાત્માવિવેકાત્કલુષિતધિષણં દેવ્યહં દેવદેવે
માયાપાશેન ગાઢં ભવગહનપથે સન્નિબદ્ધ્ય ક્ષિપામિ ।

તં માનન્તં કથં વા દધિમથનગુણેનાપ્રમેયં નિબદ્ધું
મોહસ્તે તત્ત્વબોધાદ્વિલયમુપનયામ્યેષ ગૃહ્ણીષ્વ કામમ્॥ ૮॥

તૌ દ્વેષૌ નરસ્ય પ્રથમતરરિપૂ તત્કૃતા ઘોરદુઃખ-
પીડા સંસારવાર્ધૌ તદિહ કિલ તયોર્નૈવ ગચ્છેદ્વશત્વમ્ ।

તાભ્યાં મુક્તો હિ ભક્તઃ પ્રભવતિ પુરુધા સન્તમીશં હરિં  મા-
મિત્યેવં દ્વ્યઙ્ગુલોનઃ  સ્વયમુપદિશતીવાત્ર નાટ્યં ચકાર॥ ૯॥

યો વા દુઃખં સુખં વા જયમપજયમપ્યાયમમ્બ વ્યયં વા
શીતં વોષ્ણં સખાયં તદિતરમપિ વા સમ્પદં વાઽઽપદં વા ।

ધ્યાયન્ સામ્યેન નિત્યં પ્રશમિતનિખિલદ્વન્દ્વધર્મો ભવેદ્વા
તદ્વશ્યોઽહં ભવેયં ન તુ વિષમમતેરિત્યશં દ્વ્યઙ્ગુલોનમ્ ॥ ૧૦॥

મૃત્સ્નામત્સીતિ માતુર્વચનમુપનિશમ્યૈવ દેવઃ પ્રકામં
વક્ત્રં વ્યાદાય લોકં સકલમપિ વિભુર્દર્શયામાસ મોદાત્ ।

કુક્ષૌ મે ભૂતજાલં નિખિલમપિ વસત્યેવ કિં  તન્મૃદા મે
ભુક્તેનાપીતિ દેવઃ સ્વકમહિમભરં નાટ્યતસ્સુવ્યનક્તિ॥ ૧૧॥

બાલાઃ કામં મમેદં વિલસિતમધિકશ્રદ્ધયા પશ્યતેતિ
મૃત્સ્નામાદાય મોદાત્સરભસમહહો ભુક્તવાન્ ગોપબાલઃ ।

સર્વં લોકં યુગાન્તે સગિરિવનનદીસાગરાર્કેન્દુતારં
સામોદં ખાદતો મે કિયદિદમિતિ તાન્ યોઽજગાદ્દેવદેવઃ॥ ૧૨॥

પ્રાયો બાલયથેવ સ્વવિહૃતિશરણાઃ પાંસુપઙ્કાદિલીલા-
મૃદ્ભક્ષાસ્તદ્વદીશઃ કપટનરવપુર્માયયા મોહયંસ્તુ ।

મૃત્સ્નાં ખાદન્ સ્વમાતુસ્સ્વકશિશુધિષણાદૂષિતાયાઃ પ્રબોધં
કર્તું વક્ત્રે મુકુન્દસ્સકલભુવનમપ્યાશુ  સાક્ષાચ્ચકાર॥ ૧૩॥

જાયન્તે સર્વભૂતાન્યપિ નિખિલગુરોર્મત્ત એતાનિ જીવ-

ન્ત્યન્તે મય્યેવ યાન્તિ પ્રલય ઇતિ વિદં સ્વસ્ય નાટ્યેન કુર્વન્ ।
મદ્ભક્તા મર્ત્યભાવં મમ કિલ મનસા વિસ્મરન્તો ભજધ્વં

શઙ્કા ચેત્સ્યાજ્જનન્યૈ મમ મુખકુહરે દર્શિતં   ચિન્તયન્તુ॥ ૧૪॥
ગ્લાનિર્ધર્મસ્ય વૃદ્ધિર્દુરિતસમુદયસ્યાપિ યર્હ્યેવ ભૂયાત્

તર્હ્યેવાહમ્પ્રકાશો દુરિતતતિમહં નાશયામ્યેવ શક્ત્યા ।
નાહં મર્ત્યો મહેશઃ કિલ મયિ કલિલં મા કુરુધ્વં જના ઇ-

ત્યમ્બાયા વિશ્વરૂપપ્રકટનસરણિં  બોધયામાસ દેવઃ॥ ૧૫॥
ઇતિ વિશ્વરૂપપ્રકટનં સમ્પૂર્ણમ્ ।
Encoded and proforead by PSA Easwaran psaweswaran at gmail.com

Vishvarupaprakatanam

pdf was typeset on November 22, 2022

Please send corrections to sanskrit@cheerful.com

vishvarUpaprakaTanam.pdf 3


	Document Information
	Document Text
	Document Credits

